
        
            
                
            
        

    
	Ө. ҮЛЭМЖТӨГС

	 БАРЬЦААНЫ ХҮН
 

	“Ө. ҮЛЭМЖТӨГС : Иргэншлээс оргох тасалбар” (2014) номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БАРЬЦААНЫ ХҮН

	“Онц Ноцтой Зохион Байгуулалттай Гэмт Хэрэгтэй Тэмцэх Тасагт” ноцтой гэмт хэргийн дуудлага иржээ. Тухайн хэрэг нь хүн барьцаалан их хэмжээний бэлэн мөнгө шаардсан гэмт хэрэг байв. Холливуудад хогоороо бүтээгддэг яг л нэг тийм хямдхан киноны үйл явдал амьдрал дээр биеллээ олсон мэт. Эхлээд дуудлагыг хүлээн авсан цагдаагийн байгууллага, дараа нь хэвлэл мэдээллийн хэрэгслүүд, эцэст нь ард иргэд шуугьж эхэллээ. Хэрэг Баянгол дүүргийн нутаг “ ... ” нэртэй дундаж түвшний зочид буудалд үйлдэгдсэн тул анхандаа хүмүүс буудалд мал болтлоо уусан архичид, хөлс мөнгөө голсон биеэ үнэлэгч хүүхэн, хүссэн зүйлээ авч чадаагүй үйлчлүүлэгч, хайртай хүнээ араар тавьж байхад нь газар дээр нь барьж авсан хартай эр зэргээр хэргийн эзнийг төсөөлжээ. Харамсалтай нь тэрхүү хэрэг ахуй амьдралын маргаан, хувь хүмүүсийн таарамжгүй харьцаанаас эрс өөр илүү том хүрээг хамаарсан хэрэг болж таарлаа. Хэрэг үйлдэгч этгээд заавал яагаад зочид буудалд хүн барьцаалах болсон нь хэн ч өөрийнхөө газар нутгийг дайны талбар болгохыг хүсдэггүйтэй агаар нэг буюу бусдын өмч дээр хэрэг үйлдэх нь даамжраад зэвсэгт мөргөлдөөн боллоо гэж бодоход өөрийн бус өрөөлийн эд хөрөнгө эвдэж сүйднэ  гэсэн тооцооллоор хэргийн газрыг сонгожээ. Нөгөө талдаа бол зочид буудал гэдэг их холын газар. Дээрх хэрэг үйлдэгдсэнийг зочид буудлын ажилчид, гэрчүүд бус сэжигтэн этгээд өөрөө цагдаагийн байгууллагад мэдэгдсэн байна. Гэмт хэргийн талаарх дуудлагыг өгөхдөө мань хүн хэргийн газраа ч дурджээ. Харин өөрийнхөө  болон барьцааны хүний талаарх мэдээллийг өгөхийг хүссэнгүй. Барьцаалагч этгээдийн өөрийнх нь баталснаар бол барьцааны ганц л хүн байгаа аж. Ямар учир шалтгааны улмаас гэмгүй иргэнийг барьцаалж, манайдаа томоохонд тооцогдох  арилжааны банкнаас их хэмжээний мөнгө шаардах болсноо ердөө л: 

	“Би хохирогч. Үнэн мөнийг дэлгэж нэр төрийг минь сэргээхгүй бол үүнээс ч аюултай зүйл үйлдэх болно” гэж хариулжээ. 

	Ийм л оньсого мэт хачин хэрэг үйлдэгдээд зогсохгүй сэжигтэн этгээд өөрөө дуудлага өгсөн нь бүр ч хачирхалтай санагдаж, нөгөө талдаа хэн нэг хийх юмгүй нөхөр цагдаагийн байгууллагаар тохуурхаж байгаа ч юм шиг сэтгэгдэл төрсөн учир эхлээд дуудлагын үнэн мөнийг батлахаар их хэмжээний мөнгөний төлөөсөнд унаад буй арилжааны банкны удирдлагатай холбогдож, хадгаламж эзэмшигч иргэдийг хохироосон үйлдэл гаргасан эсэх талаар лавлахад иргэд үйлчлүүлэгчдийг хохироосон буруутай үйл ажиллагаа явуулаагүйгээ хариуцлагатайгаар мэдэгдээд тухайн банканд ч гомдол санал ирээгүй болохыг баталжээ. Тиймээс ноцтой гэмт хэрэгтэй тэмцэх тасгаас тухайн хэрэг дээр томилогдсон байцаагч хэрэг үйлдэгдсэн гэх зочид буудал руу утасдаж өрөөнүүдэд байрлаж буй үйлчлүүлэгчдийн мэдээллийг авахад ажлын буюу өдрийн цаг тул ердөө л гурван өрөө хүнтэй байгаа гэж мэдэгдээд люкс өрөөнд хосууд бололтой хоёр хүн, энгийн өрөөнд оюутан байрын гурван залуус, хагас люкс өрөөнд нэг эр ганцаараа орсон гэх мэдээллийг өгсөн төдийгүй буудлын ажилчин тийм хүн барьцаалсан гэх гэмт хэргийн ул мөр илрээгүй болохыг мэдэгдэв. 

	Ирсэн дуудлагад цагдаагийн байгууллага ач холбогдол өгөхөө больж  байтал барьцаалагч этгээд ахин цагдаагийн байгууллага руу утасдаж: “Цаг явж эхлээд нэг цаг өнгөрсөн. Цагийг анх дуудлага өгч мэдэгдсэн үеэс тооцож эхэлсэн төдийгүй энэхүү хэрэгт цагдаагийн байгууллагыг хайхрамжгүй хандаж байгаа” гэж буруушаав. Банкны удирдлагад тавьсан шаардлагыг биелүүлэхэд ердөө хоёрхон цаг үлдсэнийг сануулаад, хэрэв өгөгдсөн цагт шаардлагыг биелүүлэхгүй бол барьцааны хүнийг хөнөөхийг анхааруулаад, сануулга болгож харилцуурт сонсогдохоор нөхцөлд гохоо дарж хий бууджээ.

	Хэрэг үйлдэгч этгээдийн хоолой түгшүүртэй мэдэгдэл хийсний улмаас догдолж чичирсэн, цахиртсан өнгө мэдрэгдэж байлаа. Хэн ч цагдаагийн байгууллагаар тохуурхаагүй байж. Сэжигтэн этгээд галт зэвсэгтэйг мэдээд ОНЗБГХТТ  (Онц Ноцтой Зохион Байгуулалттай Гэмт Хэрэгтэй Тэмцэх Тасаг) өндөржүүлсэн бэлэн байдалд шилжсэн төдийгүй Баянгол дүүргийн цагдаагийн хэлтсийн нийт бие бүрэлдэхүүнийг ч дайчлахаар болов.

	 

	“Энэ үед зочид буудалд”

	Тоотой хэдхэн үйлчлүүлэгч буудалд байсны нэг өрөө болох люкс зэрэглэлийн өрөөнд загас наадуулж байсан нууц амраг хоёрын бүсгүй нь гурав дахь удаагийн оролдлогоор хамаг санаачилгыг өөртөө авч эмнэг азарга номхруулж буй мэт булгиулан хариугүй дур ханадгийн даваан дээр тас хийх танил бус чимээг зогсоод цочин хөшиж орхив. Эмэгчин барсын дор номхрон байсан эр ч хар дарсан зүүднээс давхийн сэрэх мэт агдасхийн хамаг дур сэрэл нь шалчийж, орноос ухасхийн өндийлөө. Гэхдээ тэдний хэнд нь ч юу болсныг мэдэхээр өрөөнөөсөө цухуйх зориг байсангүй. Эгээ л ахиад өнөөх чимээ давтагдахыг хүлээн бяцхан мэрэгч амьтад нүхнээсээ цухалзах мэт хөнжилдөө шигдэн толгойнуудаа цухуйлган байв. Харин 203 тоотод архидаж байгаа гурван оюутанд хоосолж орхисон хоёр шил архи нь нөлөөлсөн үү, эсвэл ид халуун өрнөж буй ярианаас нь давж гарсангүй юу, тэдэнд тийм цочирдол байсангүй. 

	Голд суусан саравчтай малгайтай залуу: 

	— Сая буу дуугарсан уу? гэхэд

	Нөгөө хоёроосоо махлаг нь: 

	— Тэнэгтээч, хэн энд хүн буудаж байдгийм, хажуу өрөөний ...нууд л зурагтынхаа дууг эцэс дээр нь тавиа биз гэж согтуу амаараа цэцэрхэхэд тэдний хувьд буун дууны тухай яриа тэгсхийгээд намдав.

	Үнэн худал нь мэдэгдэхгүй дуудлагын улмаас цагдаагийн хошууч гэх царай зүсийг нь ч мэдэхгүй хүнд харилцуурын цаанаас баахан байцаагдаж шалгаагдсаны дараахан гэнэт буун дуу тас хийгээд явчихсанд буудлын ресейпшн хүүхний зүрх нь зогсох шахаж, хэсэгтээ л юу хийхээ мэдэхгүй уймарлаа.  Ганцаар яахаа мэдэхгүй, дэмий л дороо бөндгөнөж байтал ажилчдын өрөөнд зурагт үзэж байсан хамгаалагч залуу “Юу вэ?” гэсээр гарч ирлээ.  Хамгаалагчаа харан зориг орсон ресейпшн  үйлчлүүлэгчтэй байгаа гурван өрөөнүүдээ шалгахаар дээш гарах гэснээ болгоомжлоод, дотоод сүлжээгээр өрөөнүүдийн утас руу нь залгахаар шийдлээ. Эхлээд 203 тоот буюу гурван оюутны өрөө рүү залгаад:

	— Юун чимээ сонссон уу? Гэж.

	Юу ч сонсоогүй. Юуны чинь хүн барьцаалах... гэсэн хариу сонсоод харилцуураа тавив.

	Дараа нь 301 тоот буюу люкс өрөө рүү залгалаа.

	— Юу болоод байгаа юм бэ? Сая юу болж өнгөрснийг тайлбарлаад өгөөдөх. Та нар аюулгүй байдлаа хариуцах ёстой биз дээ? Цагдаа сэргийлэх дуудсан юм уу? гэх мэтээр эргээд олон юм шалгаалгаж байтал цагдаа сэргийлэх гэж эхэлсэн сүүлийн өгүүлбэрийг нь таслан эрэгтэй нь утсыг салгав.

	Одоо ганц л өрөө үлдлээ. 305 тоот. Нэлээд дуудуулж байж утсаа авлаа.

	— Тийм ээ, тод сонссон. Хаанаас гарсан чимээ вэ, гэж үү?  Хаанаас гарсныг нь ч мэднэ. Миний өрөөнөөс. Үгүй ээ, жинхэнэ буун дуу, би гох дарсан. Миний өрөөгөөр эргэлдээд төвөг удаад байх хэрэггүй шүү. Би хүн барьцаалсан. Хэрвээ гай болоод байвал би алчихна шүү!  Өөр та нартай яриад байх юм байхгүй, би та нартай ярихгүй цагдаа нартай л ярина. Дотоод утасны сүлжээ болон тогоо таслах гэж оролдвол дэмий юм болно шүү. Бас буудлаас одоогоос эхлээд нэг ч хүн гарч болохгүй. Бас орж болохгүй, би бүгдийг харж байх болно. Хэрэв тэгэх юм л бол... ойлгож байгаа биз. Гүйцээ та нарт сануулах юм дууслаа.

	Буудлын ресейпшн хүүхэн хариу юу ч дуугарч чадалгүй салгалсаар утсаа тавив. Хажууд нь зогсоо сандруу, зүрх муутай байрын хамгаалагч залуу “Яасан бэ? Юу гэж байна?” гэхээс өөр үг мэдэхгүй мэт ахин дахин шална.

	  Ахин утас дуугарлаа. Ресейпшнд утсаа авах сөхөө байсангүй. “Аваач ээ. Аваач” гэж байснаа хамгаалагч залуу өөрөө утсыг шүүрэн авав. Энэ удаа цагдаагийн газраас...

	Байна, хэн бэ? Аан, би юу? Хамгаалагч нь... Анх ярьсан хүн үү? Тийм энд байна. Харилцуурыг хүүхэн рүү сарвайв. Хүүхэн итгэл муутайхан хариугүй алдчих гэж байгаа мэт харилцуурыг сулхан барьж, чих рүүгээ ойртуулав.

	    Байна аа, би байна.  Тийм ээ, буун дуу сонсогдсон... гээд цааш нь барьцаалагч этгээд хэдэн тоот өрөөнд орсон, өрөөнд орохдоо бүртгэл дээр бичүүлсэн овог нэр, регистрийн дугаарыг нь хэлж, мөн хэрэгтний тавьсан бүх шаардлагыг өнөө л цочролд орж гөлийсөн төрх шигээ ямар ч сэтгэлийн хөдлөлгүй хоолойгоор  хэлж мэдэгдлээ. Цагдаагийн ажилтан нөхцөл байдлыг хянаж байгааг мэдэгдэн, цагдаагийн хамгаалах хүч очиж буйг дуулгаад буудлын ажилчдын зүгээс барьцаалагч этгээдийн шаардлагыг зөрчсөн элдэв үйлдэл гаргахгүй байхыг санууллаа.

	Буудлын ажилчны өгсөн мэдээлэл овог нэр, гэрийн хаягийн дагуу шалгаад хэрэг үйлдэгч этгээдийг хэн болохыг илрүүллээ. 

	Хэргийг үйлдэгч этгээд санхүү эдийн засгийн мэргэжилтэй хүн төдийгүй манайдаа томоохонд тооцогдох банкны нэгэн салбарын зээлийн мэргэжилтнээр хоёр дахь жилдээ ажиллаж байжээ. Түүний ажиллаж асан банкны салбарыг дотоод аудиторын шалгалтаар эргэн төлөгдөх баталгаагүй зээл их хэмжээгээр гаргасан болон ашиггүй ажиллаж байгаа гэсэн зөрчлийг илрүүлж тухайн салбарын үйл ажиллагааг зогсоон өөр салбартай нэгтгэх шийдвэрийг гаргажээ. Өөр салбартай нэгтгэх шийдвэрт үндэслэн хэсэг ажилтныг орон тооны цомхотголоор халсанд мань зээлийн мэргэжилтэн өртжээ. Ажлаас халагдаад зогсохгүй салбар банкны ашиггүй ажилласан үйл ажиллагаа нь зээлийн мэргэжилтэн залуугийн ажлын ур чадвар, мэдлэг боловсрол дутсанаас үүдсэн хэмээн дүгнэлт гарчээ.

	Ийм тойрох бичиг зуруулсан мэргэжилтнийг өөр ямар ч санхүүгийн байгуулга ажилд авахыг хүсэхгүй нь ойлгомжтой учир мань хүн хоёр сар гаран ажилгүй суужээ.  

	Хэргийн учиг нэг тийшээ шуудраад ирлээ. Харин барьцаалагч юуны учир өөрийгөө хохирогч гэж үзэж байгааг нэг талдаа өөрийнхөө бурууг бусад руу чихсэн увайгүй үйлдэл гээд дүгнэчхэж болох ч, салбар банкийг хаах болсон учир шалтгааны улмаас үүдсэн зөрчилд мань этгээд юуны учир хохирогчийн дүрд тоглохыг хүссэнийг банкны удирдлагаас лавлан мэдэхэд мөнөөх л ажлаас халах болсон шийдвэр зөрчлийг дурджээ. Цагдаагийн байгууллагын хувьд хэрэг үйлдэгч этгээдийн талаарх мэдээлэл бүрэн гүйцлээ. Ур чадвар муутай ажилчны амиа хоохойлох арга ядсан үйлдэл гэмт хэрэг үйлдэх сэжүүр болжээ. Гэхдээ нэг л зүйл одоо хэр нь ойлгомжгүй. Буудлын ажилчны мэдээллээр бол өрөөнд зээлийн мэргэжилтэн залуу ганцаар орсон араас нь хүн амьтан нэмж ороогүй. Буудалд энэ өдөр хоёр ажилтан ажиллаж байсан хоёулаа байна. Бусад өрөөний үйлчлүүлэгч ч тоо ёсоороо. Гэтэл барьцаалагч хэнийг барьцаалсан байж таарах вэ???

	 

	“1 цаг 30 минут”

	Онц ноцтой гэмт хэрэгтэй тасгийн мөрдөгчид тийм бодлогын хариуг бодож ядаж байтал хэрэгтэн өөрөө залгалаа. Энэ удаад 30 минут өнгөрснийг  мэдэгдээд нэг цаг гучин минутын хугацаа үлдсэнийг санууллаа. Мөн бэлнээр авахаар шаардсан 100.000$ америк долларыг буудлын ресейпшнд авчирч ирэх ёстойг дуулгаад, нэр төрийг нь сэргээх мэдэгдлийг хэвлэлийн бага хурал зарлан хийлгэхийг шаарджээ. Хариуд нь цагдаагийн байгуулга олзны хүний эсэн мэнд байгааг мэдэхгүйгээр цаашид тавьсан шаардлагыг биелүүлэх боломжгүйг мэдэгдэж, барьцааны хүнтэй яриулахыг хариу тулган барьцааны хүн бий эсэхэд эргэлзэж буйгаа мэдэгдлээ.

	Хариу шаардлагыг барьцаалагч дипломат зарчмаар хүлээн авч хохирогчийн дуу хоолойг сонсгон мөрдөн байцаагчтай яриуллаа.

	Барьцааны хүн мөн адил тус хаагдсан банкны салбарын ажилтан, зээлийн мэргэжилтнээр ажиллаж байсан хүн гэж өөрийгөө танилцуулж. Нөхцөл байдал тун хүнд буйг, байдал бишдэх л юм бол хэзээ ч тархиндаа сум зоолгоход бэлэн айдастай байгааг дуулгалаа. Нэг зүйлийг анзаарсан нь барьцаалагч ч, барьцааны хүн ч ялгагдахын аргагүй адилхан хоолойтой байх нь тэр. 

	Эгдүүцсэн мөрдөгч түүний талаарх цуглуулсан  мэдээллээ дэлгэн банктай холбоотой асуудалд хэрэгтэн эрийг хохирогч болсон нөхцөл анзаарагдахгүй байгаа дүгнэлтийг мэдэгдэн, нэн даруй гэмт үйлдлээ зогсоохыг шаардаж уг хэргийг яллах хуулийн заалтыг танилцуулав. Ахин буу дуу гарч эрэгтэй хүний тэсвэрлэшгүй өвдөлтөөсөө болон орилох дуу хадаж утас тасарлаа.

	 

	* * *

	Буудлын гадаах хашаа даган битүү бүсэлсэн хэв журмын цагдаа нар хамгаалалтад зогсоод  байсан бол өдрийн мэдээллийн хөтөлбөрөөс урьтаж мэдээлэл авахаар, уг буудлын дүрс, фото зургийг нийтлэхээр эрэн сурвалжлах албаныхан голдуу мэдээний сэтгүүлчид буудлын өмнө нэмэгдэж эхэлсэн байлаа.  Мэдээний лид хөтлөлт хийж, зарим нь буудлын ажилчдаас тодруулга мэдээлэл авах гэж дотогш нэвтрэхээр хамгаалалтад гарсан цагдаа нараас шална. Буудлын гадаа талбайд болж буй бүхнийг гэмт хэрэгтэн хохирогч хоёр хамтаар бууны суманд шархдан тэсвэрлэшгүй өвдөх баруун гарын сарвууныхаа цусыг тогтоон боонгоо өрөөнийхөө цонхоор ажиглана.

	 Үүсээд буй нөхцөл байдалд дан ганц цагдаагийн байгууллага шийдвэрлэж чадахгүй болсон тул Хууль зүйн яамнаас томилогдсон хуулийн урдаа барьдаг мэргэжилтнүүд, Тагнуулын Ерөнхий Газрын төлөөлөгч, Сэтгэц мэдрэлийн үндэсний төвийн туршлагатай сэтгэл зүйч зэрэг томоохон баг хуралдаж эхэлсэн байв. Хэргийг улам ээдрээтэй болгож буй зангилаа нь барьцаалагч этгээд, барьцааны иргэн хоёр угтаа нэг хүн болж таараад байлаа. Барьцааны иргэнийг аврахаар тусгай албаныхнаар ажиллагаа явууллаа гэхэд даамжраад зэвсэгт мөргөлдөөн болж гэм ээ нь, барьцааны иргэний амь нас эрүүл мэндэд ноцтой аюул учрах боломжтой. Барьцаалагч этгээдийг гэмтээх  нь угтаа гэмгүй хохирогч иргэнийг давхар шархдуулах ацан шалаанд ороод мухардмал нөхцөл үүсжээ. Энэ хэрэг бол зүгээр амь наснаасаа уйдсан золгүй нөхрийг амиа егүүтгэхээс сэргийлэх ажиллагаа яавч биш. Онц ноцтой гэмт хэргийн сэдэлтэй үйлдэл билээ. Барьцаалагч этгээд болон барьцааны хүн өөрөө өөртөө эсэргүүцэл үзүүлэх болон оргон мултрах ямар ч боломж байхгүй. Гохоо чамархайн дээрээ чиглүүлсэн чигтээ сууж байгаад л ажиллагаа эхлэв үү, үгүй юу гохоо дарж чадах хурцадмал нөхцөлтэй байв.  Шуурхай ажлын баг ярилцаж ярилцаж, хамгийн зөв гарц нь хэмээн банкны удирдлагад шахалт үзүүлж, үүсээд буй нөхцөл байдлыг намжаах үүднээс зохиомол ч болтугай буулт хийх шаардлагыг хүргүүлжээ. Банкны Төлөөлөн Удирдах Зөвлөл дээрх асуудлаар хуралдан эерэг хариу өгөхөөр зэхэж байтал, хэвлэл мэдээллийн хэрэгсэл арай гэж нэг тийшээ шийдэгдэх гэж байсан хоёр талыг ахин ойлголцож чадахгүй болтол худал хуурмаг, үнэнийг мушгин гуйвуулсан, хувь сэтгүүлчийн дүгнэлт гэхчлэн хэрээс хэтэрсэн мэдээллүүдийг цацаж орхилоо. Нэр төр нь банкны салбарт сэвтсэн дээр нь нэмээд нийгэмд нэр хүнд нь навс унасан учир барьцаалагч банкны удирдлагын амаар хэлүүлэхийг шаардаж асан мэдэгдлээ өөрийн биеэр хийхээс өөр аргагүйд хүрч,  шуурхай мэдээлэл бүхий мэдээний сувгийн шууд нэвтрүүлэгт утсаар ярилцлага өгөхдөө улсдаа тэргүүлэгч тус банкны Бага тойруу дахь салбарын захирал өөрийн багын найз нүүрсний томоохон уурхайн эзэнд зээлийн барьцаа хөрөнгө, эргэн төлөгдөх санхүүгийн баталгаа, хөрөнгө оруулгын мэдүүлэг зэрэг зайлшгүй шаардлагатай бүрдүүлэх баримтыг бүрдүүлэлгүй,  зээлийн мэргэжилтэн залууг шахаж сүрдүүлсээр гаргуулсан төдийгүй, салбарын үйл ажиллагааны доголдлын бүх бурууг зээлийн мэргэжилтэнд тохсон, улмаар гол буруутан салбарын захирал болоод гол буруутныг өмгөөлөн хамгаалсныхаа учир банкны ТУЗ ч  буруутайг мэдэгдлээ. Иргэний шүүхэд гомдлоо хэдэнтээ гаргасан ч мөнгө, эрх мэдлээр бүх гомдлыг хэрэгсэхгүй болгон өнгөрснийг мөн дэлгэж орхив.

	Утсаар хийсэн шууд ярилцлагын дараагаар хэвлэл мэдээллийн хэрэгсэл, нийгмийн сэтгэгдэл цөм зохиомол буулт хийхэд бэлэн болоод байсан банкны эсрэг чиглэжээ. Одоо буулт хийвэл банк буруутан болно. Нийгэмд харилцагчдын дунд банкны нэр хүнд навс унах болно. Даамжраад банкны эзэн эрхэм гишүүний нэр хүнд улс төрийн замнал, уул уурхайн тухай өргөн барьсан шинэ хуулийн төсөлд ч муугаар нөлөөлж магад болж хувирлаа. Иймээс банкны удирдлагад оргож буцахгүй ганц л зам үлдсэн нь банкны салбартай холбоотой бүх бичиг баримт нотолгоог зээлийн мэргэжилтэн асан залуу руу ямар ч няцаалтгүйгээр чиглүүлж чадах мэргэжлийн дүгнэлт нотолгоог эрж эхэлсэн байв.

	Цахим мэдээллийн хэрэгслүүд хэргийн талаар бие биеийнхээ оруулсан мэдээллүүдийг бага сага өөрчилсөн болоод хуулан тавьцгааж, мэдээллийн сувгууд газар дээрээс нь сурвалжлаад ирсэн сэтгүүлчээ ярилцлагын булангаараа оруулж, хэргийн талаарх мэдээллийг үзэгчид чухам аль нь зөв гэдгийг цэгнэхийн аргагүй болтол олон өнцгийн мэдээллүүдийг цацаж байгааг барьцаалагч, барьцааны хүний хамтаар зурагт, өрөөний интернэт ашиглан цаг алдалгүй үзэж уншина. Хэргийн талаарх мэдээллийг олон нийтэд тарааж, нийгэмд цочрол өгөхийг хүчний байгууллага эс хүссэн ч хууль хүчний байгууллагын мэдлээс аль хэдийн хальчихсан байлаа.  Банкны удирдлагын зүгээс өөрийн итгэмжит хуулийн зөвлөх, банкны аудиторын албаны даргаа хэргийн талаарх мэдээллийг цаг алдалгүй мэдээлсээр байгаа нэгэн телевизэд захиалгат нэвтрүүлгийн тарифаас хэд дахин их мөнгө төлөн байж, шууд зочны цагаар оруулан залруулга мэдэгдэл хийлгээд авлаа. Тэрхүү маш түргэн хугацаанд цэгцэлж янзалж амжсан  үнэн бодитой гэж дүгнэсэн баримт нотолгоонуудаа ярилцлагын 30 минутын туршид дэлгэн, бүх бурууг зөвхөн зээлийн мэргэжилтэн асан залуу руу хандуулж, мөн түүнд нийгмийн сэтгэхүйг өөрийгөө хаацайлсан бусармаг хэргээрээ өдөөн хатгахгүй байхыг зөвлөөд, эцэст өөрсдийн гарт байсан хамгийн сүүлчийн хөзрөө дэлгэсэн нь энэ зохиомол хэрэг үндсэндээ манай банкнаас халагдсан ухамсаргүй албан хаагчийг ашиглан банкны нэр төрд халдаж буй өрсөлдөгч банкны захиалгат хэрэг хэмээн мэдэгдлээ. Ахиад л гэм буруутны дүр солигдон цахим сайтуудын мэдээнүүдийн доорх сэтгэгдлийн буланг өч төчнөөн сэтгэгдэл, энгийн иргэдийн байр суурь булж эхэлжээ.

	Барьцаалагч хана налан суугаад бодсон нь:

	Захиалгат ярилцлагыг үзэж дуусаад барьцаалагч нэг зүйлийг маш сайн ойлгов. Бүх зүйл анх  хэргийг төлөвлөхдөө төсөөлж байснаас тэс өөр өрнөлөөр замнаж эхэлжээ. Хэрэгт мэдээллийн хэрэгслүүд, олон нийт ийм цочир хүлээн авч хандана гэж төсөөлөөгүй юм. Тэр хаалттай хөшигнөөс хэдэн алхмын зайд хана налан доош суугаад цаашдын нүүдлээ ахин эргэцүүлж эхэллээ.

	“Би одоо нэгэнт энэ бүхнийг эхлүүлсэн, жинхэнэ бодит гэмт хэргийг нэгэнтээ үйлджээ. Нөгөөтэйгөөр банкны удирдлага миний нэр төрийг сэргээх нь битгий хэл намайг захиалгат хэрэг үйлдэгч гэж цоллож байгаа тохиолдолд яаж миний шаардсан 100000$-ийг  шилжүүлэх билээ.  100000$-ийг  шаардсан ёсоор овор багатай төмөр гар цүнхний хамт гар дээрээ авлаа гэж бодоход би энэ буудлаас хэр холдож чадах бил ээ дээ? Эхний ганц доллароо ч үрж чадаагүй байтал баригдах биз. Гадаад битгий хэл орон нутаг руу ч оргон зайлж чадахгүй баригдана.  Баригдлаа гэхэд хүн барьцаалж, бусдын амь нас эрүүл мэндэд ноцтойгоор заналхийлсэн, шунахайн сэдлээр их хэмжээний мөнгө нэхэж дарамталсан, нийгмийн сэтгэхүйг зориудаар өдөөн хатгасан гээд л хэчнээн ял тулгах юм бэ? Тиймээс бүх зүйл шийдэгдсээн. Нэр төр ч үгүй хэн ч биш болж, ял эдэлж байхаар үхсэн нь дээр. Хэлсэн шаардсан ёсоор шаардлага биелүүлээгүйн золиос болгож барьцааны иргэнийг хөнөөх хэрэгтэй! Тусгай албаныхны ажиллагаа эхлэхээс өмнө, нулимс асгаруулагч, утаа тавихаас урьтаж, гохоо дарж амжих хэрэгтэй. Тэдний гарт л орж шившгээ дэлгэхгүй юм шүү. Тусгай албаны багтай залууст гавлуулчхаад буудлаас ачигдаж буй дүр төрх маань мэдээллийн хэрэгслүүдээр ямар хогийн арчаагүй новш шиг харагдах бол оо. Тэрний оронд өгөгдсөн цаг дуусахад гохоо дарах хэрэгтэй.” 

	Барьцааны иргэн аврагдах арга замуудыг тооцсон нь:

	Хэрэг явдал өрнөж эхэлснээс хойш анх удаагаа тэр өөрийгөө бусдын гарт амь нас нь буй барьцааны хүн гэдгээ мэдэрч хохирогчийн өнцгөөс бодож эхэллээ.

	“Ганцхан цаг үлдчихлээ. Бүгд бужигнаж шуугьж байгаа хэр нь ээ хэргийг аюулгүй замаар шийдэх, гэмгүй иргэнийг аврах ямар ч дорвитой бөгөөд бодит алхам хийсэнгүй шүү дээ. Хоёр цаг юу ч хийгээгүй улс нэг цагт бүхнийг амжуулж чадна гэдэг юу л бол..? Банканд тэгтлээ найдаж горьдож байсан би ч гэнэн хонгор юм даа. Уучлал гуйж нэр төр сэргээгээд зогсохгүй ажилд эргүүлэн авахдаа албан тушаал дэвшүүлнэ гэж битүүхэндээ хүсэж л байдаг. Бүр өөрөөсөө иччихлээ. Цагдаагийнханд ч, банкныханд ч, бүр хэвлэл мэдээллийнхэнд ч, хэнд ч итгэж найдаад нэгэнт нэмэргүй болжээ. Ингээд л барьцаалагчийг эвгүй үйлдэл хийчих вий гэхээс айж томоотой суусаар цаг дуусахыг хүлээвэл юуг хожих юм бэ? Тархиндаа сум зоолгон эцсийн амьсгалаа хураахдаа өөрийгөө хамгаалж тэмцэх ямар ч үйлдэл зориглон хийж чадаагүйнхээ төлөө өөрийнхөө сул доройг харааж үхэхээс өөр юуг хийж чадах юм бэ? Хэнд ч биш, зөвхөн өөртөө найдаж л хөдлөх хэрэгтэй. Юу ч хийхгүй үхэж байснаас үзээд алдахад юу нь болохгүй гэж? Гэнэгүй сууж байгааг нь далимдуулаад нэг гараараа буутай гарыг дарчхаж чадна шүү дээ. Бууг  нь мулталчихсан байхад учиртай. Гэхдээ миний гар суманд шархадсан хөдөлж ч чадахгүй. Харин түүний гар буутай. Хүч хэрэглэх гэж оролдвол үхэх цагаа л түргэсгэх болох нь. Тэрний оронд сүүлчийн хором хүртэл далдын хүчин зүйлд найдсан нь дээр. Эцсийн эцэст тэр өөрийгөө, үгүй ээ, намайг буудаж чадна гэж үү? Цаг нь болоход хүн алахаас, өөрөө үхэхээс айж магад шүү ээ. Ингэж байхаар зүгээр л би буугаад өгчихье. Тийм ээ, би л тэр муу бууг нь эцсийн хүчээ шавхаж цонхоор авч шидчихвэл тэр яаж чадах юм бэ? Тэгээд л би өөрөө бууж өгөхөөр гүйгээд гарахад л болно. Үгүй ээ, үгүй, энэ бүх бодлоо түүнээс нуух хэрэгтэй. Тэр чинь би шүү дээ. Миний бодлыг уншиж чадна. Намайг дөнгөж бодож байх зуур тэр гохоо дарчихвал яана. Эцсийн эцэст би ердөө л барьцааны иргэн шүү дээ.” Энэ мэтээр тэр гар луугаа буудсан шархны халуунаасаа болж, өөр дотроо хагаралдан дэмийрч байх зуур хэдийнээ өгөгдсөн цаг дуусахад аравхан минут үлдээд байлаа. Цагдаагийн байгууллага эцсийн удаа ухуулж ярихын оронд зочид буудлын барьцаалагчийн өрөөний эсрэг жигүүрийн нэг давхрын өрөөний цонхоор тусгай албаныхныг нэвтрэн орох тушаалыг өгсөн байлаа. Шархнаасаа болон дэмийрч байтал гадаа талбайд бөөн дуу чимээ гарч үймээн дэгдэж эхлэхэд сая л нэг сөхөө орж хөшигний буланг дөнгөж сөхсөн төдий болгоод гадагш шагайвал энгийн хувцастай барагцаалбал хорь гаран тооны хүмүүс түүний нэр төрийг сэргээхийг шаардсан уриа лоозон бүхий зүйл барин орилж дэмжин, цагдаа нартай дотогш нэвтрэхийн тулд нэлээд тэмцэл өрнүүлж байх нь тэр. Барьцаалагч ч гадаах үймээнийг гайхширан харж байх зуур хэдийн тусгай албаны хар багтууд дотогш нэвтрээд түүний өрөө бүхий давхар луу гэтэн гарч байв. Гадаах үймээн самуун бол тусгайгийнхны дотогш нэвтрэхийг халхалсан өнгөлөн далдлалт, зохион байгуулалттай саатуулах ажиллагаа гэдгийг барьцаалагч ч, барьцааны хүн ч гадарласангүй. Тусгайгийнхныг хаалганы хоёр талыг бүсэлж, аврах ажиллагаа эхлэхэд бэлэн болтол сэжиг ажиг мэдэгдүүлэхгүйн тулд цагдаагийн байгууллагаас түүн рүү сэтгэл зүйчийг яриуллаа. Түүнийг өөрийн биеэр бууж өгвөл ялыг хэрэгсэхгүй болгохыг амлаж, энэ үйлдлээ ухаалгаар цэгнэж зогсоохыг ятгаж анхаарлыг сарниулах зуур аль хэдийн ажиллагааг эхлэхэд бэлэн болсон тусгай албаныханд богино холбоогоор эхлэх зөвшөөрөл өгөгдөж, өрөөний  цонх гэнэтхэн л түр тархийн хагарч нүд ирмэхийн зуур багтай хүн түүн рүү үсрэн орж ирэхтэй зэрэгцэн хаалга цөм өшиглөж нулимс асгаруулагч шидэж орхив. Тэрхэн зуурт балмагдсандаа ч тэр үү, гэнэ алдаж дайралтад өртсөндөө ч тэр үү, гар утсаа шанаанаасаа ч салгаж амжаагүй атлаа нөгөө гараараа хэдийн тархин тушаа газраа наачихсан байсан бууныхаа гохыг дарж амжлаа. 

	 

	

	 


Ө. Үлэмжтөгс : Иргэншлээс оргох тасалбар (Абсурд жүжиг, Урбан өгүүллэгүүд) 2014 он” номын хэвлэн нийтлэлийн мэдээлэл:

